
     ლექცია I, II  

     თემა: კომპოზიცია (განმარტება) 

 

     ტერმინი კომპოზიცია წარმოდგება ლათინური სიტყვისგან compositio, რაც შეთხზვას, 

შედგენას, შეთავსებას ნიშნავს. 

     ხელოვნების ნაწარმოები კომპოზიციის გარეშე არ არსებობს. ჩვენ, ტრადიციულად 

კომპოზიტორს მუსიკალური ნაწარმოების ავტორს ვუწოდებთ; არსებითად კი 

„კომპოზიტორი“ ხელოვნების ნებისმიერ სახეობაში მოღვაწე შემოქმედია - მხატვარიც, 

არქიტექტორიც, მწერალიც, რეჟისორიც, რადგან ნაწილთა ჰარმონიზაცია, ნაწარმოების 

წყობისა და მხატვრული თანამიმდევრულობის მიღწევა, მისი მხატვრული 

დასრულებულობისა და ღირებულების მთავარი მოთხოვნაა. 

     მაგალითად, მხატვარი კომპოზიციის უნარს იყენებს არა მარტო რთული, 

მრავალფიგურიანი სურათების შექმნისას, არამედ უმარტივესი მხატვრული დეტალების 

განაწილებისას. მაგ. სასწავლო  ნატურმორტში, სადაც უნდა განაწილდეს სხვადასხვა საგნები, 

ფონის დრაპირება (ქცოვილი)  მისი ნაკეცებით, ზედაპირი, რომელზეც საგნები არიან 

განლაგებული; თაბაშირის აკადემიური ასლის ხატვისას უნდა მოიძებნოს მისი განლაგება 

ფორმატზე - ადგილი და ზომა. 

    არქიტექტურაში, როგორი ლამაზიც არ უნდა იყოს შენობა, თუ მას არ აქვს სწორი 

განლაგება და პროპორცია ანუ იგი კომპოზიციურად არ ეწერება ლანდშაფტში - ბუნებრივ და 

არქიტექტორულ გარემოში, მაშინ ის არღვევს არქიტექტორული ანსამბლურობის პრინციპს, 

არ ეწერება არქიტექტორულ კოპლექსში  და არა მარტო თავად ჰკარგავს მხატვრულ 

ღირებულებას, არამედ ამ ღირებულებას უკნინებს მთელს მის გარშემო არსებულ სივრცეს. 

შენობებისა და ბუნების კომპოზიციური მთლიანობის ბევრი მაგალითი არსებობს, 

დავასახელებთ ორს, ჩვენთვის ყველაზე ცნობილს; აკროპოლისი ათენში და მცხეთის ჯვარი. 

     მწერლობაში კომპოზიციის უნარი ვლინდება ე.წ. სიუჟეტის აგებისა და განვითარების 

უნარში;  ნაწარმოების დასაწყისის, კულმინაციური ნაწილისა და დასასრულის ეფექტურ 

თანაგანლაგებაში და შერწყმაში, იგივე ითქმის დრამატურგიაზე, კინემატოგრაფზე და ა.შ. 

     სახვით ხელოვნებაში კომპოზიცია, ზოგადად - სხეულთა ფორმებისა და ფერთა ლაქების 

ურთიერთგანაწილებას გულისხმობს სივრცეში ან სიბრტყეზე. აღსანიშნავია, რომ ფორმის 

პლასტიკური გააზრება, ისტორიულად უფრო ადრე გამოვლინდა, ვიდრე სიბრტყეზე 

ფიგურათა კომპოზიციური გაერთიანების უნარი. ვინაიდან, გვიანი პალეოლითის 

მხატვრობაში კომპოზიციურად შეკრული სურათების არსებობა არ არის დადასეურებული; 

როდესაც, ამ ეპოქის, ცხოველთა გამოსახულებები, საკმაოდ დამაჯერებელი, რეალისტური 

პლასტიკით გამოირჩევა. მოგვიანებით, როდესაც პიკტოგრაფია ( მაგ. ნადირობის ამბის 

ნახატებით თხრობა), ან ე.წ. პეტროგლიფები (ანუ ქვაზე გამოკვეტითილი ამბები) ჩნდება, 

კომპოზიცია, როგორც გარკვეული შინაარსის გადმოცემის საშუალება კი იკვეთება, მაგრამ 

სამაგიეროდ, კნინდება ფიგურის პლასტიკური გადმოცემის უნარი - გამოსახულება 

სქემატური და ნიშნური ხდება; თუმცა, ამაზე აღარ შევჩერდებით, რადგან ეს ჩვენ 

განსახილველ თემას უშუალოდ არ ეხება. საბოლოო ჯამში, ისტორიულად, პირობითად 

ჩამოყალიბდა კომპოზიციის ორი ძირითადი ტიპი: ფრონტალური, სტატიკური კომპოზიცია 

და სივრცული, დინამიკური კომპოზიცია. პირველში სხეულები თითქოს კედლის სიბრტყეს 

მიჰყვებიან, არ ექვემდებარებიან ხაზობრივი პერსპექტივის კანონებს და დნამიკურად 

შეზღუდულნი არიან, მაგალითად: არქაული ბერძნული და შუასაუკუნოვანი, ქრისტიანული  

მხატვრობა. მეორეში, სივრცული პერსპექტივა, ფიგურათა პლასტიკის ბუნებრივობა და 

მოძრაობის დინამიკა არის აღბეჭდილი, მაგალითად: ანტიკური კლასიკისა და ელინიზმის, 

რენესანსისა და ბაროკოს ხელოვნება. რეალურად, ისტორიული განვითარების პროცესში, 

სახვითი ხელოვნება ორივე კომპოზიციურ ხედვას მეტ-ნაკლები თანაფარდობის პრინციპითა 

და გარკვეული ციკლურობით, პერიოდულად ავლენდა. 

საშინაო დავალება:   

თეორიული ნაწილი - აირჩიეთ, რომელიმე ცნობილი, შუასაუკუნოვანი ფრესკა და 

აღორძინების შემდგომი ფერწერული სურათი, აღწერეთ და დაახასიათეთ მათი კომპზიციები 

და მათ კომპოზიციურ წყობაში არსებული სხვაობა (სტატიკურობა-ფრონტალურობისა და 

დინამიკურობა-სივრცულობის მიხედვით). 

პრაქტიკული ნაწილი - შეასრულეთ ფანქრით, 1/8 ფორმატზე, გოტფრიდ ბამესის სასწავლო 

ნახატების ასლი, ცალკე ფურცელზე - სტატიკური, ფრონტალური კომპოზიცია და ცალკე 

ფურცელზე - დინამიკური, სივრცობრივი კომპოზიცია.  

შესბამისი სტუდიური მოცემულობანი შესრულდება ორი მეცადინეობის განმავლობაში; ჯერ 

ფრონტალურად და სტატიკურად განლაგებული საგნები, მეორე მეცადინეობაზე კი იგივე სა 

გნები დინამიკური განლაგებით.  

 

 

1,2 ლექცია, გ. ბამესი, სტატიკური, ფრონტალური კომპზიცია (ნიმუში) 

1,2 ლექცია, გ. ბამესი, დინამიკური, სივრცული კომპოზიცია (ნიმუში) 

 

 

1,2 ლექცია, კომპ.საფ. პალეოლითის მხატვრობა. 

 

 

1,2 ლექცია, კომპ. საფ. პიკტოგრაფია 

1,2 ლექცია,კომპსაფ. ა.პოცო, წმ.იგნასიოს აპოთ.სან იგნასიოს ეკლესიის.ჭერი. 

 

 

1,2 ლექცია,კომპსაფ. იუუსტინიანე პირველი 1, ამალით,ბიზანტ, მოზაიკა მე-6 საუკ  

     ლექცია III 

     თემა: განათების როლი კომპოზიციაში 

 

     ყოველ ბუნებრივ მოვლენას, გარკვეული განათება ახლავს. განათება დღე-ღამის 

განმავლობაში იცვლება. არსებობს ხელოვნური განათების წყაროები. როდესაც მხატვარი, 

რაიმე სურათს ხატავს, გადმოსცემს, გარკვეულ მოვლენას, ყოფით სცენას, ის შესაბამის 

განათებასაც ხატავს. შუქჩრდილები, ბლიკები ანუ ბზინვარე, ინტენსიური შუქის 

წერტილები, რეფლექსები ანუ სხეულთა ჩრდილოვან მხარეებზე ანარეკლი შუქი - ყოველივე 

ჩამოთვლილი, საგანთა ფორმებს ახასიათებს და მხატვრულ კომპოზიციაში ფიგურათა 

მოცულობის, პერსპექტივის სიღრმის და ზოგადად მხატვრული კომპოზიციის 

გამომსახველობით ეფექტურობას ემსახურება. 

     სხეულთა, გარკვეული მოცულობითი, ანუ შუქჩრდილოვანი დამუშავება, მხატვრობას 

უძველესი დროიდან ახასიათებდა და მკვეთრად, უკვე ანტიკურ, კლასიკურ მხატვრობაში 

გამოვლინდა. ამაზე მეტყველებს ანტიკური ფერწერის იშვიათი შემორჩენილი ნიმუშები - 

პომპეის ფრესკები, ფაიუმის პორტრეტები და სხვ. ანტიკური ქანდაკებაც და რელიეფებიც 

აშკარად გვიჩვენებენ, მოქანდაკეთა მიერ, სხეულთა ფორმებისა და აქსესუარების აგებისას, 

შუქჩრდილზე გათვლილ ეფექტებს.   

     შუასაუკუნოვან, საეკლესიო მხატვრობაში - ხატწერაში, ფრესკებში, მინიატურებში 

შუქჩრდილები მწირედ გამოიყენებოდა და ფიგურათა მოცულობა პირობით ხასიათს 

ატარებდა; მოცულობითობა, ხომ ხორციელობის ნიშანია და საეკლესიო, კანონიკური 

მხატვრობის სულისკვეთებას ნაკლებად შეესაბამება. საეკლესიო მხატვრობის სივრცეც, 

ფონიც, კომპზიციაში  სიმბოლურ, იდეალიზირებულ ხასიათს ატარებს, ამიტომ მასში 

ცისფერი და ოქროსფერი  სიბრტყეები ჭარბობს. 

     ბუნებრივობის, სივრცულობის და ხორციელობის ამოცანა რენესანსის მხატვრობაში ახალი 

ძალით დაისვა. ამან, სურათში - განათების, ბუნებრივი, თუ ხელოვნური განათების წყაროზე 

დამოკიდებული ფიგურათა მოცულობის; სურათის კომპოზიციის კონტრასტული 

დეტალების; სივრცობრივი პლანების თანამიმდევრობის; სურათში კოლორიტისა და 

ტონალობათა ურთიერთმიმართების ხარისხი განსაზღვრა. 

     კვატროჩენტოს ანუ ადრეული აღორძინების პირველი ნახევრის მხატვრებთან  ეს ცდები, 

ჯერ კიდევ, ნაკლებად დახვეწილ ნიმუშებს გვაძლევს, მაგრამ კვატროჩენტოს მეორე 

ნახევრისა და მაღალი აღორძინების ოსტატებთან სულ უფრო დახვეწილი ხდება და სულ 

უფრო დიდ როლს თამაშობს კომპოზიციაში. განათების გარდა, მაღალი აღორძინების 

მხატვრობაში - ე.წ. სფუმატოს - ჩრდილ-ნათელი ფართო და რბილი შესრულების მანერა, 

რომელიც საგანთა ბუნდოვან, უჩინარ გარემოყვანილობას გამოხატავს, რომელიც  ჩვენს 

გარშემო ატმოსფეროს არსებობით არის განპირობებული - ეფექტი იჩენს თავს. ამით 

ლეონარდოს, რაფაელის და სხვ. ოსტატების ქმნილებები გამოირჩევა. მეტიც, მაღალი 

არორძინების დიდოსტატები , მაგ. ლეონარდო, ასეთ საკითხებს თეორიულ ნაშრომებშიც 

განიხილავდნენ. იგი აღნიშნავდა, რომ რეფლექსი (შუქის ანარეკლი) სხეულზე, თავისი 

შეფერილობით დამოკიდებულია იმ გარემოს ფერზე, რომელშიც ფიგურა იმყოფება. 

     შუქის, როგორც სურათის კომპოზიციის ძირითადი ელემენტის, კომპოზიციაში 

კონტრასტის როლი, ბაროკოს ეპოქის მხატვრობაში სრულად გამოიკვეთა და თითქმის 

სრულყოფილებას მიაღწია. ასეთი მიდგომის ერთ-ერთ მამამთავრი იტალიელი მხატვარი 

კარავაჯოა. განათების ღრმა, მოჯადოებელი ეფექტები ახასიათებთ დიდ ესპანელ მხატვრებს 

- სურბარანს, ველასკეს და სხვ. ჰოლანდიელებს - რემბრანდტს, ვერმეერს და სხვ. მე-19 

საუკუნის მეორე ნახევარში,  მხატვრობაში განათების ახლებური გააზრება, ცოცხალი და 

ლივლივა ეფექტების როლი შესანიშნავად გადმოსცეს იმპრესიონიზმისა და 

პოსტიმპრესიონიზმის წარმომადგენლებმა. 

     თანამედროვე მხატვრობაში გათვალისწინებულია წინა ეპოქების გამოცდილება, 

კომპოზიციაში განათებისა და შუქ-ჩრდილების როლის მხრივ. მაგრამ სადღეისოდ, 

ხელოვნების მრავალსახა და ეკლექტიკური ხასიათის გამო, რომელიმე ერთი ტენდენციის 

გამოკვეთა ჭირს. არის მოდერნისტული მიმდინარეობანი, რომლებშიც განათებაზე 

მიმდინარეობს ექსპერიმენტები, მაგ. ოპ-არტი, არის მიმდინარეობანი, რომლებშიც განათება 

მინიმალურ როლს თამაშობს. 

საშინაო დავალება:   

თეორიული ნაწილი - აირჩიეთ კარავაჯოს „წმინდა მათეს მოქცევა“ აღწერეთ და 

დაახასიათეთ, რა როლს ასრულებს განათება  მის კომპზიციაში. 

პრაქტიკული ნაწილი - დახატეთ ფანქრით  A4 ფორმატზე, ლექციას თანდართული 

სასწავლო ნახატებიდან (ნატურმორტები) ერთ-ერთის ასლი. 

ხატვისას ყურადღება გაამახვილეთ შემდეგზე: 

რადგან ეს ნახატები ხელოვნურად მინათებულ ფორმებს ასახავენ, ამ დროს სხეულზე 

ტონალური კონტრასტები და დაცემული ჩრდილები გაცილებით გამკვეთრებულია. აქ 

დაცემული ჩრდილები კომპოზიციაში თითქმის ისეთივე როლს ასრულებენ, როგორც თავად 

საგანები.  

3 ლექცია, კომპ.საფ.განათ. როლ. კომპოზიციაში, ნატურმორტი მინათებით, ფინჯანით და 

კოვზით 

 

 

3 ლექცია, კომპ.საფ. განათ. როლ. კომპოზიციაში, ნატურმორტი მინათებით, დოქით 

3 ლექცია, კომპ. საფ.განათ. როლი კომპოზიციაში, კორეჯო შობის ღამე 

3 ლექცია, კომპ.საფ.განათ. როლი კომპოზიციაში, ნატურმორტი მინათებით 

 

 

3 ლექცია, კომპ. საფ. განათ. როლი კომპოზიციაში, ჯ. დე ფაბრიანო, მოგვთა თაყვანისცემა 

3 ლექცია, კომპ. საფ.განათ. როლი კომპოზიციაში. კარავაჯო, წმ.მათეს მოქცევა 

     ლექცია IV 

     თემა: ფონის როლი კომპოზიციაში 

 

     ბუნებაში ყველა საგანი რომელიც იპყრობს ჩვენს ყურადღებას არ აღიქმება ცალკე, არამედ 

საგნებისა  და სივრცის გარემოცვაში. თუ ფიგურა ეულად დგას, მაშინაც მის უკან არსებობს 

ფონი, რომლის ფონზედაც ეს ფიგურა იკვეთება. ამიტომ, სურათისკომპოზიციაში ფონი 

შეიძლება იყოს: ცა, მთები, ზღვა, მცენარეები, ნებისმიერი, ბუნებრივი ხედი ან შენობები; 

ფონს შეიძლება წარმოადგენდეს ინტერიერი ანუ ის ოთახი, დარბაზი და ა.შ. რომელშიც 

იმყოფება ფიგურა ან ფიგურები; ძირითადი ფიგურისთვის ფონს - შეიძლება 

წარმოადგენდნენ ადამიანთა ან ცხოველთა ფიგურებიც. 

     მოვიყვან ყველაზე  ცნობილ მაგალითს ლეონარდოს „მონა ლიზა (ჯოკონდა)“. ამ სურათის 

მთავარი ფიგურა, ახალგაზრდა ქალის პორტრეტია, რომელიც მის სახეს, ხელებსა და ტორსს 

(ტანის ზედა ნაწილი) გადმოგვცემს, ხასიათისა და ჩაცმულობის მომაჯადოებელი 

ნიუანსებით, მაგრამ სურათი ესეთი სრულყოფილი არ იქნებოდა ჯოკონდას სახე იმ 

იდუმალი პეიზაჟის ფონზე, რომ არ იშლებოდეს, რომელიც სურათის კომპოზიციას 

ამთლიანებს და მის საერთო განწყობას ხაზს უსვამს. 

    მოვიყვანთ გამომსახველობითი თვალსაზრისით განსხვავებულ , ცნობილ მაგალითს - 

კომპოზიციაში ძირითადი ფიგურებისა და ფონის ურთიერთმიმართებისა. რემბრანდტის 

სურათი „უძღები შვილის დაბრუნება“. ამ ბიბლიურ სიუჟეტს რემბრანდტი, მისთვის 

დამახასიათებელი ვირტუოზულობით, სიღრმითა და ადამიანური სითბოთი გადმოგვცემს. 

რემბრანდტის მხატვრობისთვის, როგორც წესი ( სურათ „ღამის გუშაგისა“ და რამდენიმე სხვა 

სურათის გარდა) არ არის დამახასიათებელი დეტალებით ფონის გადატვირთვა. 

რემბრანდტი ფიგურებს ფერწერული ფონის ბინდში აქცევს, რომელიც თითქოს ოქროსფერი 

კოლორიტის შუქს ასხივებს. კომპოზიციაში  „უძღები შვილის დაბრუნება“, მიმტევებელი 

მამისა და მის წინ დაჩოქებული შვილის ფიგურები, კონტრასტულად და რემბრანდტისთვის 

დამახასიათებელი ფერწერული სიმკვრივითაა გადმოცემული; მაგრამ კომპოზიციას 

ფორმალურ და შიანარსულ მთლიანობას, საერთო განწყობას, იმ, სამი მოწმის ფიგურაც სძენს, 

რომლებიც სურათის ბინდიანი ფონიდან  გამოსჭვივიან. ზევით აღვნიშნავდი, რომ სურათში, 

ძირითადი ფიგურებისთვის, სხვა ფიგურებიც შეიძლება თამაშობდნენ ფონის როლს, 

ბონებრივი ხედებისა და ინტერიერების გარდა. რემბრანდტის მოყვანილი სურათი ამის 

შესანიშნავი მაგალითია. 

      ასრულებთ კომპოზიციას ფერებით, თუ ფანქრით, ყოველთვის გაითვალისწინეთ თქვენს 

მიერ შერჩეული თემისთვის ძირითადი ფიგურებისა, ნივთებისა და მათი ფონის 

ურთიერთმიმართება. ძირითადი ფიგურები და ნივთები უნდა სრულდებოდეს უფრო 

გამოკვეთილად - კონტრასტულად და დტალურად; ფონი კი მათ  არ უნდა ჩრდილავდეს, 

არამედ უფრო გამოკვეთდეს, მათი ხასიათის გახსნას ეხმარებოდეს. 

 საშინაო დავალება:   

თეორიულუ დავალება - აიღეთ რომელიმე ცნობილი სურათი და აღწერეთ და გაანალიზეთ 

მასში ონის როლი. 

ბმულებით - ტექსტში, მაგალითების სახით მოყვანილი, ორი ცნობილი სურათის იმიჯია 

მოცემული.   

პრაქტიკული დავალება: დახატეთ ფანქრით ¼ ფორმატზე, ბმულით  გადმოგზავნილი ერთ-

ერთი მოცემულობა - ნატურმორტი და ხატვისას  გაითვალისწინეთ ლექციის ტექსტში 

მოყვანილი დებულებები. 

ნატურმორტში - ჭურჭელი, ხილი და სხვა ნივთები ძირითადი ფიგურებია, ხოლო კედელი, 

დრაპირება (ქსოვილის ნაჭერი, რომელიც მათ გარსაკრავს, კედელზე არის მიმაგრებული და 

მაგიდის სიპრტყეზეც ეფინება ) არის ფონი. ძირითად ფიგურებსა და ფონს შორის, შუქ-

ჩრდილული დამუშავებისას, უნდა დაცული იყოს ბალანსი, ანუ დამუშავებისას უნდა 

აქცენტები ისე განაწილდეს, რომ ფონი არ სჭარბობდეს ძირითად საგნებს; ამით მიიღწევა 

კომპოზიციის ჰარმონიული მთლიანობა. 

 

 

 

4 კომპ.საფ. მოცემულობა, ნატურმორტი თიხის კოკით და დრაპირებებით 

4 კომპ.საფ. მოცემულობა, ნატურმორტი გვირილებით, ტილოს ფონზე 

4 კომპ.საფ. მოცემულობა, ნატურმორტი ყვავილებით მუქ ფონზე 

4 კომპ.საფ. მოცემულობა, ნატურმორტი ყვავილებით ნეიტრალურ ფონზე 

4 კომპ.საფ. ფონის როლი კომპოზიციაში, ლეონარდო, ჯოკონდა 

4 კომპ.საფ. ფონის როლი კომპოზიციაში, რემბრანდტი, უძღები შვილის დაბრუნება 

     ლექცია V 

     თემა: პერსპექტივის როლი მხატვრულ კომპოზიციაში (ინტერიერი) 

     ხაზობრივი პერსპექტივის ეფექტს მხატვრულ კომპოზიციაში, ჯერ კიდევ ანტიკურ 

საბერძნეთში და ძველი რომის ხელოვნებაში იყენებდნენ. შემდეგ შუასაუკუნოვან 

მხატვრობაში მისი გამოყენება შენელდა. ახალი იმპულსი მან ადრეული 

აღორძინების/კვატროჩენტოს მხატვრობაში შეიძინა, რის პიონერადაც იტალიელი მხატვარი 

მაზაჩო შეიძლება ჩაითვალოს, თავისი, ცნობილი წმ. სამების ფრესკით. უკვე მაღალი 

აღორძინების მხატვრობაში, ხაზობრივი პერსპექტივის გადმოცემამ მხატვრობაში, 

სრულყოფილებას მიაღწია და დღემდე გამოიყენება სხვადასხვა კომპოზიციებში მხატვრების 

მიერ. 

    დინამიკურ-სივრცულ კომპოზიციაში უდიდეს როლს თამაშობს პერსპექტივა. პერსპექტივა 

ფრანგულად perspeqtive - წარმოდგება ლათინური სიტყვისგან -perspicere, რაც გამჭოლი 

მზერით დანახვას ნიშნავს. ეს ტერმინი აღნიშნავს მოვლენას, როდესაც საგანთა 

გამოსახულებას სურათში იმის მიხედვით ვსაზღვრავთ, თუ როგორ გვეჩვენება მათი ზომები, 

რეალურ სივრცეში, ჩვენგან, ამა თუ ინ საგნის დაშორებულობისდა მიხედვით. რაც უფრო 

შორსაა ჩვენგან ერთი და იგივე საგანი, მით უფრო მცირე ზომისა ჩანს ის (ასე მცირდება 

ჩვენგან მიმავალი ადამიანის, მანქანის და სხვ. ზომები) ; მეტიც ერთი და იგივე საგნის წინა 

და უკანა მხარე, თუ ერთი ზომისანი არიან სინამდვილეში, რეალობის აღქმისას - 

პერსპექტივის ეფექტიდან გამომდინარე - წინა ანუ ჩვენთან უფრო ახლო მყოფი მხარე უფრო 

დიდად გვეჩვენება, ვიდრე უკანა, უფრო დაშორებული. 

     ხსენებული ეფექტის გამო იცვლება არა მხოლოდ საგნის ზომები, არამედ მათი 

მოხაზულობის სიმკვეთრეც და ფორმათა ტონალური კონტრასტულობაც. დაშორების 

მანძილის ზრდასთან ერთად, კლებულობს მოხაზულობისა და ფორმის მოცულობის 

ტონალურ გრადაციათა სიმკვეთრე.  

     ტერმინი - პერსპექტივა, გარდა ამ კონკრეტული, პრაქტიკული მნისვნელობისა, რომელსაც 

თავისი წესები და სურათში გადმოცემა-აგების ხერხები აქვს, ზოგადად, სხვადასხვა ენაში - 

შორით ხედვას, ხედის სიღრმეს აღნიშნავს. 

     სახვით ხელოვნებაში, სურათში პერსპექტივის გადმოცემის უდიდესი ნიმუშები შეიქმნა 

ანტიკური საბერძნეთისა და ძველი რომის მხატვრობაში; შემდეგ კი აღორძინების 

მხატვრობამ მას ახალი გაქანება მისცა. 

      სურათში ხაზობრივი პერსპექტივის აგების წესი იმისდა მიხედვით რთულდება, თუ 

რამდენად განსხვავებულად არის სტრუქტურირებული ის ხედი, რომელსაც ვხატავთ, 

რამდენად რთულია მისი რელიეფი და რამდენად მრავალპლანიანია ჩვენ წინ მდებარე 

სივრცე.  

    სურათში ხაზობრივი პერსპექტივის ყველაზე მარტივი აგების წესი აქვს მართკუთხა 

სათავსოს, სწორედ იმიტომ რომ ეს ყველაზე უფრო მარტივად სტრუქტურირებული სივრცის 

მაგალითია. ამ შემთხვევაში პირველად ვხატავთ ჩვენ წინ ფრონტალურად მდებარე კედელს. 

ვაგებთ მას თვალზომით, ისე რომ მისი მართკუთხა ფორმა არც დიდი იყოს, რომ ქაღალდის 

ვფორმატში გაიჭედოს და არც პატარა, სათავსო ტუნელს, რომ არ დაემსგავსოს. შემდეგ ამ 

კედლის მოხაზულობაზე დატანით ვავლებთ ერთ ვერტიკალურ ღერძს; იქ სადაც ვდგევართ, 

სათავსოს ჩვენს პირდაპირ - ფრონტალურად მდებარე კედლის მიმართ (ანუ ვდგევართ მისი 

შუისკენ, ან უფრო მარჯვნივ, თუ უფრო მარცხნივ); შემდეგ ვავლებთ ერთ ჰორიზონტალურ 

ღერძს, ისევ ჩვენს ფრონტალურად მდებარე კედლის მიმართ, იმ სიმაღლეზე სადაც მას ჩვენი 

თვალები წვდება (ანუ თუ ფეხზე ვდგევართ ეს ჰორიზონტალური ღერძი უფრო მაღლა 

იქნება, თუ ვზივართ უფრო დაბლა). ამ ვერტიკალური ღერძისა და ჰორიზონტალური 

ღერძის გადაკვეთაში წარმოქმნილ P წერტილში თავს მოიყრის მართკუთხა სათავსოს - 

პერსპექტივაში მიმავალი ყველა ხაზი - იატაკისა და ჭერის ხაზები თითქოსდა სხივისებურად 

გაიშლება მისგან. მთავარია, რომ P წერტილიდან მათი ხატვისას, ისინი არ ავაცილოთ 

ფრონტალურად ჩვენს წინ მდებარე კედლის კუთხეებს (ჭერის ხაზებიდან ერთი მარცხენა 

ზედა კუთხის გავლით შეუერთდება P წერტილს, ერთიც მარჯვენა ზედა კუთხის გავლით; 

შესაბამისად იტაკის ხაზები ფრონტალური კედლის ქვედა კუთხეების გავლით 

შეუერთდებიან P წერტილს. ამავე პრინციპით გაივლება სათავსოს ინტერიერის ყველა 

მართკუთხა ფორმის ნივთების ხაზები, იატაკზე იქნებიან ისინი განლაგებულნი, თუ ჭერზე, 

მაგ. ავეჟი, ხალიჩები, ნათურები,თუ სხვ. 

    აღსანიშნავია, რომ დგომის განლაგების ღერძის და ჰორიზონტის ღერძის, მათი 

გადაკვეთის შედეგად წარმოქმნილი P წერტილის გამოყენების პრინციპი საბაზისოა ყველა 

სახის პერსპექტივის აგებისთვის; უბრალოდ რთული სივრცეების პერსპექტივის გამოცემისას 

მათი მხოლობითი რაოდენობა შეიძლება არ იყოს საკმარისი და ძირითადი ღერძების გარდა 

კიდევ, რამდენიმეს პოვნა იყოს საჭირო, ისევე, როგორც დამატებითი P წერტილისა. 

 

საშინაო დავალება: წაკითხული სალექციო ტექსტის გააზრების საფუძველზე შეასრულეთ 

ბმულში მოცემული ვლ. ასათიანის - სტუდიის ინტერიერის ხაზობრივი პერსპექტივის 

ნიმუში.  

მხატვრული კომპოზიციის სააფუძვლების მე-5 ლექცია-დავალების ფარგლებში, ხაზობრივი 

პერსპექტივის სქემის დამახსოვრებისთვის შეასრულეთ  სამხატვრო სტუდიის ინტერიერის 

ნახატის ასლი, რომელიც ბმულით გეგზავნებათ. აგების შემდეგ P წერტილი და დამხმარე 

ხაზები არ წაშალოთ და შუქჩრდილითაც, პირობითად, მხოლოდ  მონიშვნით დაამუშავეთ 

ნახატი - სინათლის წყაროებისა და დაცემული ჩრდილების გათვალისწინებისთვის.  ეს 

იმისთვის არის საჭირო, რომ დაიმახსოვროთ ინტერიერის აგების პრინციპი, რადგან უკვე 

სტუდიური მოცემულობის შესრულებისას გაგიადვილდეთ ინტერიერის კომპოზიციის აგება 

ნატურიდან. 

5 ლექცია, მხატვ. კომპ საფ. პერსპექტივა, ვლ. ასათიანი, სამხატვრო სტუდიის ინტერიერი 

 

 

 

5 ლექცია, მხატვ. კომპ საფ. პერსპექტივა, ინტერიერი, 19 საუკ. რუს. ფერწ. სამხატვრო სტუდია 

5 ლექცია, მხატვ. კომპ საფ. პერსპექტივა, ინტერიერი, იან ვან ეიკი, სურათი - არნოლფინების 

ოჯახი, ოთახის პერსპექტივის სქემა  

5 ლექცია, მხატვ. კომპ საფ. პერსპექტივა, ინტერიერი, ი. ვერმეერი, გეოგრაფოსი 

 

5 ლექცია,მხატვ. კომპ საფ. პერსპექტივა, ინტერიერი, ლეონარდო, საიდუმლო სერობა 

5 ლექცია. მხატვ. კომპ საფ. პერსპექტივა, ინტერიერი, მაზაჩო, სირათი - წმ. სამება და 

სურათის პერსპექტივის სქემა 

     ლექცია VI 

     თემა: პერსპექტივის როლი მხატვრულ კომპოზიციაში (ქუჩა). 

      სურათში ხაზობრივი პერსპექტივის აგების წესი იმისდა მიხედვით რთულდება, თუ 

რამდენად განსხვავებულად არის სტრუქტურირებული ის ხედი, რომელსაც ვხატავთ, 

რამდენად რთულია მისი რელიეფი და რამდენად მრავალპლანიანია ჩვენ წინ მდებარე 

სივრცე.  

    როგორც წინა ლექციაში აღვნიშნე - სურათში ხაზობრივი პერსპექტივის ყველაზე მარტივი 

აგების წესი აქვს მართკუთხა სათავსოს და, რომ დგომის განლაგების ღერძის და 

ჰორიზონტის ღერძის, მათი გადაკვეთის შედეგად წარმოქმნილი P წერტილის გამოყენების 

პრინციპი საბაზისოა ყველა სახის პერსპექტივის აგებისთვის; უბრალოდ რთული 

სივრცეების პერსპექტივის გადმოცემისას, მათი მხოლობითი რაოდენობა შეიძლება არ იყოს 

საკმარისი და ძირითადი ღერძების გარდა კიდევ, რამდენიმეს პოვნა იყოს საჭირო, ისევე, 

როგორც დამატებითი P წერტილისა. ასეთია, როგორც წესი, ქალაქის ქუჩების ხედის 

პერსპექტივა, რადგან იშვიათია ქალაქი, რომელიც იდეალურად სწორ რელიეფზე იყოს 

გაშენებული და წრფივ ქუჩებს ტოლი სიმაღლის შენობები მიჰყვებოდეს.  

 

საშინაო დავალება: წაკითხული სალექციო ტექსტის გააზრების საფუძველზე შეასრულეთ 

ბმულში მოცემული ქალაქის ქუჩის პერსპექტივის (p - წერტილეაიანი) აგების ნიმუშის ასლი. 

 

 

6 ლექცია, კომპ. საფ. ხაზობრივი პერსპექტივა კომპოზიციაში, ქუჩა 

6 ლექცია, კომპ.საფ. ხაზობრივი პერსპექტივა ქუჩის კომპოზიციაშია, მ. უტრილო, პარიზის ქუჩა 

     ლექცია VII 

     თემა: პერსპექტივის როლი მხატვრულ კომპოზიციაში (პეიზაჟი). 

     პეიზაჟი დიდ როლს ასრულებს სახვით ხელოვნებაში, როგორც კომპოზიციის ელემენტი, 

ფიგურების ფონი, რაც სათავეს უძველესი ცივილიზაციების ეპოქიდან იღებს, მაგრამ 

პეიზაჟი, როგორც მხატვრობის დამოუკიდებელი ჟანრი, შედარებით გვიან, ბაროკოს 

ხელოვნებიდან მკვიდრდება, ხოლო თავის აღზევებას კი, მე-19 საუკუნიდან, ჯერ 

რომანტიკოსების, რეალისტების და შემდეგ იმპრესიონისტებისა და პოსტიმპრესიონისტების 

მხატვრობაში განიცდის. 

    უნდა აღინიშნოს, რომ დასავლური მხატვრობისთვის დამახასიათებელია სივრცის 

გამჭოლი, ე.წ. სარკმლისებური ხედვა. ანუ, სურათი, როგორც ხედი სარკმლიდან, ისეა 

წარმოდგენილი და აღიქმება; მისი კომპოზიციაც ასეა აგებული, რაც პერსპექტივის 

ბუნებრივად არსებულ ხასიათს ემყარება. ამიტომ სურათის პლანებიც ერთმანეთის 

მიყოლებით მონაცვლეობს სურათის სიღრმეში და სივრცის მრავალპლანიან ეფექტს ქმნიან. 

შედარებისთვის მაგ. ჩინურ ფერწერაში პეიზაჟის პლანები ერთმანეთზე იარუსულად, 

ვერტიკალზე არიან განლაგებულნი. ანუ, წინა პლანის თავზე შუა პლანია მოცემული, შუა 

პლანის თავზე უკანა; ყველაზე გამოკვეთილი კი შუა პლანია. 

     როგორც წინა ლექციებში აღინიშნა - დინამიკურ-სივრცულ კომპოზიციაში უდიდეს 

როლს თამაშობს პერსპექტივა - მოვლენას, როდესაც საგანთა გამოსახულებას სურათში იმის 

მიხედვით ვსაზღვრავთ, თუ როგორ გვეჩვენება მათი ზომები, რეალურ სივრცეში, ჩვენგან, 

ამა თუ ინ საგნის დაშორებულობისდა მიხედვით. რაც უფრო შორსაა ჩვენგან ერთი და იგივე 

საგანი, მით უფრო მცირე ზომისა ჩანს ის (ასე მცირდება ჩვენგან მიმავალი ადამიანის, 

მანქანის და სხვ. ზომები) ; მეტიც ერთი და იგივე საგნის წინა და უკანა მხარე, თუ ერთი 

ზომისანი არიან სინამდვილეში, რეალობის აღქმისას - პერსპექტივის ეფექტიდან 

გამომდინარე - წინა ანუ ჩვენთან უფრო ახლო მყოფი მხარე უფრო დიდად გვეჩვენება, ვიდრე 

უკანა, უფრო დაშორებული. 

     ხსენებული ეფექტის გამო იცვლება არა მხოლოდ საგნის ზომები, არამედ მათი 

მოხაზულობის სიმკვეთრეც და ფორმათა ტონალური კონტრასტულობაც. დაშორების 

მანძილის ზრდასთან ერთად, კლებულობს მოხაზულობისა და ფორმის მოცულობის 

ტონალურ გრადაციათა სიმკვეთრე.  

    ყველაზე მეტად და მრავალწახნაგოვნად, პერსპექტივის ეფექტი, პეიზაჟის აღქმისას და 

შესრულებისას, ვლინდება მთიანი შორეთის, როდესაც რელიეფის რთული და ტეხილი 

სტრუქტურაა დადმოსაცემი; ან ზღვისა, თუ ველის ხატვისას, ჰორიზონტის ხაზის 

სიღრმისეულად და დამაჯერებლად გადმოცემის ეფექტის შესაქმნელად. ყველა შემთხვევაში, 

ახლო და შორი პლანების მონაცვლეობა, ცის სიღრმეების და ხმელეთის რელიეფური 

თავისებურებების გადმოცემა, მათი კომპოზიციური შეფარდება, მოითხოვს პერსპექტივის 

კანონების საფუძვლიან ფლობას, რათა პრაქტიკაში ხატვისას მათი თავისუფალი და 

იმპროვიზირებული გამოყენება შევძლოთ. 

     სახვით ხელოვნებაში, სურათში პერსპექტივის გადმოცემის უდიდესი ნიმუშები შეიქმნა, 

ჯერ კიდევ ანტიკური საბერძნეთისა და ძველი რომის მხატვრობაში; შემდეგ კი აღორძინების 

მხატვრობამ მას ახალი გაქანება მისცა. სწორედ ამ დროს სახვით ხელოვნებაში პეიზაჟური 

ჟანრის აღზევება შეიმჩნევა. პეიზაჟის ნამდვილი ტრიუმფი ფერწერაში კი, მე-19 საუკუნის 

მხატვრობაში, ჯერ რომანტიზმის, შემდაგ რეალიზმის, იმპრესიონიზმისა და 

პოსტიმპრესიონიზმის მხატვობაში მოხდა. სწორად ამ დროს მკვიდრდება პეიზაჟის 

ჟანრისთვის უმნიშვნელოვანესი, მისი ნატურიდან, ბუნების ხედიდადან შესრულება ანუ 

მუშაობა ე.წ. პლენერზე.   

      სურათში პერსპექტივის აგების წესი იმისდა მიხედვით რთულდება, თუ რამდენად 

განსხვავებულად არის სტრუქტურირებული ის ხედი, რომელსაც ვხატავთ, რამდენად 

რთულია მისი რელიეფი და რამდენად მრავალპლანიანია ჩვენ წინ მდებარე სივრცე.  

    ჩვენი ხედვის ჰორიზონტალური ღერძისა და სივრცეში ადგილმდებარეობის 

ვერტიკალური ღერძის, მათი გადაკვეთის შედეგად წარმოქმნილი  P წერტილის გამოყენების 

პრინციპი, რომელიც საბაზისოა ყველა სახის პერსპექტივის აგებისთვის, პეიზაჟზე 

მუშაობისას არ არის აუცილებელი დატანებულ იქნას მუშაობის დაწყებისას სასურათე 

სიბრტყეზე, რადგან პეიზაჟის სივრცე იმდენად მრავალპლანიანია, რომ  ასეთი წერტილები 

შეიძლება უფრო მრავლად იყოს ვიდრე ერთი წერტილი ინტერიერში და ორი-სამი ქუჩის 

ხედში. ამიტომ, ღერძებისა და P წერტილების მოძიება ბუნების ხედის - პეიზაჟის 

შესრულებისას უფრო ყურადღებას გაგვიფანტავს, ვიდრე დაგვეხმარება და შეიძლება 

შემოქმედებითი იმპულსიც მიანელოს. მაგრამ, სწორედ ამიტომ არის საჭირო პერსპექტივის 

აგებაზე  სტუდიური ვარჯიში, რომ შემდეგ თავისუფლად შევძლოთ მისი წესების 

გათვალისწინება პეიზაჟზე მუშაობისა პლენერზე, ან თუნდაც წარმოსახვით მუშაობისას. 

ასეთ შემთხვევაში პერსპექტივის გადმოცემისას, ინტერიერის და ქუჩის ხედის ხატვასთან 

შედარებით, კიდევ უფრო მეტი მნიშვნელობა ენიჭება, ადრე ნახსენებ - წინა, შუა და უკანა 

პლანებს შორის არსებული ტონალური კონტრასტებისა და ფერადობრივი გრადაციების 

გადმოცემას ანუ, იმ ბუნებრივი სიღრმისეული ეფექტების გადმოცემას, რომელთა გამო - 

შუქჩრდილთა, ტონალური კონტრასტი და ფერების სიმკვეთრე პეიზაჟის სივრცეში, სიღრმის 

მატებასთან ერთად, თანდათან კლებულობს.  

საშინაო დავალება:  

თეორიული; დაწერეთ რეფერატი - პეიზაჟის ხატვის ძირითადი პრინციპები. 

პრაქტიკული: წაკითხული სალექციო ტექსტის გააზრების  საფუძველზე, გადმოგზავნილი 

ორი ნიმუშიდან (მონეს და სეზანის პეიზაჟები) შეასრულეთ ერთერთი (1/8 ან ¼ ფორმატზე, 

ფანქრით, ან სურვილის შემთხვევაში, ფერშიც, ნებისმიერი საღებავებით). 

    . 

7 ლექცია, კომპ.საფ. პერსპექტივა პეიზაჟის კომპოზიციაში, კ.მონე, „ყაყაჩოს ყანა“. 

 

 

7 ლექცია, კომპ.საფ. პერსპექტივა კომპოზიციაში, პეიზაჟი, პ. სეზანი, „პროვანსი“. 

7 ლექცია, კომპ.საფ. იარუსული პერსპექტივა კომპოზიციაში, ჩინური პეიზაჟი 

     ლექცია VIII 

     თემა: მხატვრული კომპოზიციის საფუძვლების, როგორც აკადემიური დისციპლინის 

მეთოდიკა და საგამოცდო მოთხოვნები.  

     შეგახსენებთ, რომ „მხატვრული კომპოზიციის საფუძვლების“ სწალების პროცესში 

შესრულებული მოცემულობანი უნდა შეესაბამებოდნენ ლექციების თემებს. ყველა მომდევნო 

ლექციაში და მის შესაბამის დავალებაში, შეძლებისამებრ, მაგრამ განსაზღვრულად, უნდა 

აისახებოდეს ახალად ათვისებული ცოდნა და მანამდე განვლილი ეტაპები. ცხადია, რომ 

ასეთ შემთხვევაში დავალებების მოცემულობათა სირთულე თანდათან მატულობს. 

საერთოდ, კომპოზიციის საფუძვლები, ისევე, როგორც ყველა აკადემიური საგნის 

საფუძვლები, უფრო აკადემიურად თანამიმდევრული და ეტაპობრივად განსაზღვრული 

მხატვრული დსციპლინაა და მაშინაც, როდესაც შუალედურ ან ფინალურ გამოცდაზე 

სტუდენტის მიერ ხდება თაისუფლად არჩეულ თემაზე ნახატის შესრულება, მასში განვლილი 

სალექციო მასალის ცოდნა და ეტაპები უნდა იყოს ასახული; რაც მეტად და უკეთ აისახება 

ნახატში, შეძენილი ცოდნა და უნარჩვევები, მით მეტ ქულას დაიმსახურებს სტუდენტი.  

შეგახსენებთ მე-7 ლექცია - დავალებისა და პრაქტიკუმის ჩათვლით განვლილ ეტაპებს: 

1) ლექცია - დავალება, თეორიული - კომპოზიცია (განმარტება); 

პრაქტიკული, სტუდიური მოცემულობა - სტატიკური კომპოზიცია. 

2) პრაქტიკული, სტუდიური მოცემულობა - დინამიკური კომპოზიცია; 

3) ლექცია - დავალება, განათების როლი კომპოზიციაში; 

შესაბამისი პრაქტიკული, სტუდიური მოცემულობა. 

4) ლექცია - დავალება, ფონის როლი კომპოზიციაში; 

შესაბამისი პრაქტიკული, სტუდიური მოცემულობა. 

5) ლექცია - დავალება, პერსპექტივის როლი მხატვრულ კომპოზიციაში (ინტერიერი); 

შესაბამისი პრაქტიკული, სტუდიური მოცემულობა. 

6) ლექცია - დავალება, პერსპექტივის როლი მხატვრულ კომპოზიციაში (ქუჩა); 

შესაბამისი პრაქტიკული, სტუდიური მოცემულობა. 

 7) ლექცია - დავალება, პერსპექტივის როლი მხატვრულ კომპოზიციაში (პეიზაჟი); 

შესაბამისი პრაქტიკული, სტუდიური მოცემულობა. 

     ლექცია IX 

     თემა: წყლისა და ჰაერის (მდინარე, ზღვა, ცა და ა.შ.) ეფექტების გამოყენება მხატვრულ 

კომპოზიციაში. 

 

    პეიზაჟურ კომოზიციაში, იქნება ეს უშუალოდ ბუნების ხედი, თუ სიუჟეტური 

კომპოზიცია, რომელშიც ფიგურები განლაგებული იქნება წყლის ან ცის ფონზე, ცის  

ატმოსფერული ეფექტებისა, თუ წყლის დენადი და ცოცხალი სტრუქტურის, მათი სიღრმის 

სათანადო გადმოცემას უდიდესი როლი ენიჭება. ეს საკმაოდ რთული ამოცანაა და მოითხოვს 

გარკვეულ მომზადებას. ვინაიდან ჰაერს და წყალს ნაკლებად ლინეარული ანუ ხაზობრივი 

სახე აქვთ და აქედან გამომდინარე მათი ხატვის დროს კონტურებით ნაკლებად არის 

შესაძლებელი მათი შესრულება, ამიტომ, ამ დროს, მეტი მნიშვნელობა ენიჭება ტონალურ - 

ფერადობრივ გრადაციებს, ანუ: შუქ-ჩრდილის კონტრასტებს და ლაქობრივ-ფერადობრივ 

გადასვლებს. ცა ხმელეთის, თუ წყლის საზღვართან (ზედაპირთან) შენათებულია, ხოლო 

სურათის ზედა კუთხეებში, სიღრმის ეფექტის გადმოცემისთვის უფრო მუქდება. წყალი, 

მდინარე იქნება ეს, თუ ზღვა, წინა პლანზე, უფო კონტრასტული და ტალღოვანია, ვიდრე 

შორით პლანზე. მდორე წყალში კი,ზედაპირის ლივლივის გარდა, ბუნებრივი, თუ 

ხელთქმნილი ობიექტების ანარეკლები, წინა პლანზე უფრო მკვეთრია და დაცემული შუქის 

ანარეკლები, უფრო ინტენსიური. 

 

საშინაო დავალება: განვლილი მასალისა და ამ ლექციაში მოყვანილი საკითხების 

გათვალისწინებით, ¼ ან 1/8 ფორმატზე, შეასრულეთ ბმულში მოცემული - გრაფიკული 

პეიზაჟი ფანქრით, ხოლო ფერში (რა საღებავითაც შეგიძლიათ) მეორე პეიზაჟი. 

9 ლექცია, მხატვ. კომპ. საფუძვ.წყლის და ჰაერის როლი კომპოზიციაში, გრაფიკული 

პეიზაჟი. 

9, ლექცია. მხატვ. კომპ. საფუძვ.წყლის და ჰაერის როლი კომპოზიციაში, ფერწრული პეიზაჟი. 

     ლექცია X 

     თემა: ფერის როლი მხატვრულ კომპოზიციაში.  

    სახვითი ხელოვნების უმეტეს დარგთათვის კომპოზიციის ხაზობრივ-ტონალურ 

კომპონენტაბტან ერთად, უდიდესი მნიშვნელობა ენიჭება ფერს. ფერი კომპოზიციაში 

თამაშობს გამაერთიანებელ ფუნქციას და საერთო ეფექტის სრულყოფას ემსახურება. 

ისტორიულად ფერი, ჯერ კიდევ, უხსოვარი დროიდან, გამოქვაბულის მხატვრობიდან 

მოყოლებული გამოიყენებოდა და დროის სვლასთან ერთად, სულ უფრო მნიშვნელოვან 

როლს თამაშობდა მხატვრობაში. მდიდრდებოდა და იხვეწებოდა ე.წ. ფერწერული პალიტრა, 

ფერით წერის ტექნიკა. ასე, ათასწლეულების მანძილზე, პირველყოფილ მხატვრობაში - 

თიხის, კირის, ნახშირის, ცხოველთა ცხიმთან ნაზავი, რამდენიმე ფერით შექმნილი 

ნახატებიდან, ხელოვებამ მიაღწია მდიდრულ და ბრწყინვალე ფერადოვნებას - კოლორიზმს, 

აღორძინების, ბაროკოს და მის მომდევნო მხატვრობაში. ფერწერულ მასალაზე 

ექსპერიმენტირება დღესაც გრძელდება; შემოდის ახალი ფერწერული ტექნიკები, მაგრამ, 

ამავე დროს, არსებობს ისტორიულად ჩამოყალიბებული, ტრადიციული, მაქსიმალური 

გამომსახველობითი პოტენციის მქონე ფერწერული ტექნიკები, ესენია: ზეთის, ტემპერის, 

გუაშის, აკვარელის, პასტელით ფერწერა. ჯერჯერობიტ ყველაზე მეტი ფერწერული 

შედევრი, სწორედ ამ ტექნიკებით არის შექმნილი. 

    ფერი გამიყენება, როგორც დასრულებულ სასურათე კომპოზიციებში, ისე მცირე ზომის 

ეტიუდებში და ესკიზებში. ფერწერულმა ლაქებმა და მონასმებმა შეიძლება დიდად 

შეცვალონ კომპოზიციის საწყისი, გრაფიკული თარგი; შეუძლიათ, არასწორად დასმის 

შემთხვევაში, დაარღვიონ კომპოზიციის მთლიანობა, ან პირიქით, გაამთლიანონ და 

მაქსიმალური ეფექტი შესძინონ მას. 

    სურათის ფერადოვნებას, მის კოლორიტს უწოდებენ. კოლორიტი - სურათის 

ფერწერულობის დონის, მისი ფერწერული მთლიანობის აღმნიშვნელი ტერმინია, რომელიც 

მნიშვნელოვან როლს თამაშობს სურათის საბოლოო კომპოზიციურ გამართულობაში.  

ფერები პირობითად „ცივ“ და „თბილ“ ფერებად იყოფა; ეს დაყოფა იმიტომ არის პირობითი, 

რომ ერთ აღებულ, კონკრეტულ ფერთან მიმართებით აღებული, შედარებით ცივი ელფერი, 

შეიძლება სხვა ფერთან გამოჩნდეს, როგორც თბილი. ფერწერა ცივ და თბილ ფერთა 

კომბინაციით იქმნება; არ შეიძლება, რაიმეს მხოლოდ თბილი ან მხოლოდ ცივი ელფერებით 

გადმოცემა; მაგ. თბილი ელფერები იქნება თოვლზეც, ხოლო ცივი ელფერები ითამაშებენ 

ცეცხლშიც. ყველა კონკრეტულ  შემთხვევაში ცივი  და თბილი ფერები, გარკვეული 

თანაფარდობით არიან მოცემულნი ბუნებაში და მხატვრი მათ უნდა ამჩნევდეს და 

ურთიერთშეხამებულად გადმოსცემდეს თავის ნამუშევარში. გარდა ცივ-თბილი 

ელფერებისა, ფერი სურათში ყოველთვის გარკვეული ტონალობით არის მოცემული ანუ მას 

სიმუქე-სინათლის, შუქჩრდილური გრადაციებიც გააჩნია (ტონალური კონტრასტების 

განაწილებაზე სურათის კომპოზიციაში წინა ლექციებში ვილაპარაკეთ).  

    გარდა ცალკეულად აღებული ფერებისა, მთლიანობაში ცივი ან თბილი, მუქი ან ნათელი 

კოლორიტი შეიძლება გააჩნდეს მთელ მხატვრულ კომპოზიციას, რაც სურათის თემითა და 

მისი მხატვრული ფორმის მოთხოვნებით არის განპირობებული. მაგ ღამის ამსახველი 

კომპოზიცია, როგორც წესი, უფრო მეტი ცივი ელფერებითა და ტონალური სიმუქეებით 

იქნება შესრულებული, ვიდრე მზიანი დღის ამსახველი სურათი. ამავე დროს სინათლე - 

შუქი სურათში, როგორც წესი, უფრო თბილი ელფერებით უნდა შესრულდეს, ვიდრე 

ჩრდილები, რომლთა სიმუქე ცივ ელფერთა სიჭარბეს ითხოვს. წინა ლექციებში აღვნიშნეთ, 

რომ სურათში პერსპექტივის გაღრმავებასთან ერთად, წინა პლანთან შედარებით, უკანა 

პლანებზე, ტონალური კონტრასტები სულ უფრო მკრთალდება; აქ უნდა დავამატოთ, რომ, 

ამავე დროს, ფერწერულად, უკანა პლანებზე, წინა პლანთან შედარებით, ცივი ელფერების, 

მომატება აღინიშნება. მაგალითად - ასე გადაკრავს მოცისფრო - მოიისფრო ელფერები 

შორით მთებს, რომლებიც ახლო ხედიდან ფერის სიმკვეთრითა და ტონალური 

კონტრასტულობით გამოირჩევიან. 

    საერთოდ კი, ფერის გრძნობა ინდივიდუალურია და ამ ლექციაში მოცემული საკითხები, 

საორიენტაციო ხასიათისაა. 

საშინაო დავალება: განვლილი მასალისა და ამ ლექციაში მოყვანილი საკითხების 

გათვალისწინებით შეასრულეთ მოცემული, ერთ-ერთი გრაფიკული პეიზაჟი, ფერში (რა 

საღებავითაც გინდათ). დააკვირდით, როგორ შეიცვლება პეიზაჟი, მიუხედავად იმისა, რომ 

მისი კომპოზიცია და ნახატი იგივე დარჩა; მოკლედ ჩამოაყალიბეთ/აღწერეთ ეს 

წერილობითი ფორმითაც. 

 

 

10 ლექცია, მხატვ. კომპ. საფუძვ. ფერის როლი მხატ. კომპოზიციაში, გრაფიკული პეიზაჟი 

10 ლექცია, მხატვ. კომპ. საფუძვ. ფერის როლი მხატ. კომპოზიციაში,გრაფიკული პეიზაჟი 

მთებით 

 

10 ლექცია, მხატვ. კომპ. საფუძვ. ფერის როლი მხატ. კომპოზიციაში, პეიზაჟი მთებით, მე-19 

საუკ. დასავ ევროპული ფერწერა 

     ლექცია XI 

     თემა: მცირე ფიგურების როლი მხატვრულ კომპოზიციაში (სტაფაჟი).  

 

      წინა ლექციებში უკვე შვეხეთ კომპოზიციაში ფიგურისა, ან ფიგურათა ფონის როლს, 

რომელსაც დიდი მნიშვნელობა აქვს, მაგრამ მაინც წამყვანი ელემენტის ფუნქციას არ 

ასრულებს თემატურ, ფიგურატიულ კომოპოზიციაში. მსოფლიო ხელოვნების უდიდესი 

შედევრები, ანტიკურობიდან დღემდე, განეკუთვნებიან რა ფიგურატიულ მხატვრობას, 

ფიგურებს სხვადასხვა ხასიათისა და ჯერადობის ფონზე ასახავენ, იქნება ეს ბუნება, 

არქიტექტურა, თუ ატმოსფეროს სიღრმე. მაგრამ აქ უნდა შევეხოთ ისეთ მოვლენას 

მხატვრობაში, როდესაც უკვე სხვადასხვა ფიგურები ასრულებენ დამხმარე, 

არაპირველხარისხოვან როლს კომპოზიციაში და ამავე დროს  ემსახურებიან სურათის 

გამოცოცხლებას, მის კომპოზიციურ გამდიდრებას. კომპოზიციის ასეთ ელემენტებს - 

სტაფაჟი ეწოდება. სტაფაჟის შესრულებისას - ადამიანთა, ცხოველთა და სხვ. შედარებით  

მცირე ზომის ფიგურები, რომლებიც პეიზაჟის, არქიტექტურული ძეგლების, ურბანული 

ხედებისა, თუ ინტერიერების შესრულებისას იხატება, კომპოზიციურად არ დომინანტობენ 

სურათში, ანუ ჟანრულად სქმე გვაქვს, ისევ პეიზაჟის, ინტერიერის, თუ ხელთქმნილი 

ძეგლის გამოსახულებასთან, მაგრამ მხატვრული თვალსაზრისით ასეთი სურათები 

მაქსიმალურად მომგებიანად არიან წარმოდგენილნი. 

    სტაფაჟის გამოყენება მრავალფიგურიან, ფიგურატიულ კომოპოზიციებშიც ხდება, ოღონდ, 

როგორც წესი უკანა პლანებზე. 

    ლექციას ერთვის ორი ფაილი, კომპოზიციებისა სტაფაჟის გამოყენებით: პიტერ ბრეიგელ 

უმცროსის „ზამთრის პეიზაჟი მოციგურავეებითა, და ჩიტების მახით“  და „იტალიური 

პეიზაჟი ტაძრით“. 

საშინაო დავალება: ¼ ან 1/8 ფორმატზე შეასრულეთ კომპოზიცია - პეიზაჟი, ბუნების ხედი 

(ფერში) სტაფაჟის გამოყენებით. 

11 ლექც, მხატ.კომპ.საფ. სტაფაჟის როლი კმპ, ბრეიგელი უმც. პიზაჟი ჩიტის მახით 

 

 

11 ლექც., მხატ.კომპ.საფ. სტაფაჟის როლი კომპოზიციაში, იტ. პეიზაჟი ტაძრით და სტაფაჟით 

     ლექცია XII 

     თემა: მცირე ფიგურების (სტაფაჟის) როლი ურბანულ პეიზაჟში. 

 

    წინა ლექციაში უკვე შვეხეთ კომპოზიციაში მცირე ფიგურათა (სტაფაჟის) როლს, 

რომელთაც დიდი მნიშვნელობა აქვს, კომპოზიციაში „ცოცხალი“ ეფექტის შექმნისთვის, 

მაგრამ, მაინც წამყვანი ელემენტის ფუნქციას არ ასრულებენ. აქ ისევ, უნდა შევეხოთ ამ 

მოვლენას მხატვრობაში, როდესაც სხვადასხვა ფიგურები ასრულებენ დამხმარე, 

არაპირველხარისხოვან როლს, უკვე ურბანულ (ქალაქის, ქუჩის ხედი) კომპოზიციაში და 

ამავე დროს, ემსახურებიან სურათის გამოცოცხლებას, მის კომპოზიციის გამდიდრებას.  

ურბანული პეიზაჟის კომპოზიციაში, სტაფაჟი - ადამიანთა, შინაურ ცხოველთა, 

სატრანსპორტო საშუალებებისა და სხვ. ფიგურები, რომლებიც ქალაქის პეიზაჟის - მისი 

არქიტექტურული ძეგლების, ქუჩისა და ბაღთა ხედების გადმოცემისას იხატება, 

კომპოზიციურად არ დომინანტობენ, მაგრამ თავად ქალაქური ცხოვრების სპეციფიკიდან 

გამომდინარე, ასეთი ელემენტები, კომპოზიციური თვალსაზრისით  მაქსიმალურად 

მომგებიანად არიან წარმოდგენილნი. თუ ბუნების პეიზაჟში, მით უმეტეს, ფართო პლანებით 

მოცემულში, ფიგურების მონიშვნა, ხშირად საჭირო არც არის ხოლმე, სამაგიეროდ, ურბანულ 

პეიზაჟში, უკაცრიელი ქალაქის ქუჩებისა, თუ სკვერების ხილვა არ არის ვიზუალურად 

მომგებიანი. 

    ლექციას ერთვის ორი ფაილი, ელენე ახვლედიანის და კლოდ მონეს ქალაქური 

პეიზაჟებით,  როგორც მაგალითები ურბანული პეიზაჟის კომპოზიციაში სტაფაჟის 

გამოყენებისა. გთხოვთ დააკვირდეთ, რომ სტაფაჟური ფიგურების განლაგება არ არის მათი 

გაუაზრებელი მიმობნევა სურათში, არამედ მოითხოვს გარკვეული კომპოზიციური 

დეტალების გამოყენებას, მათ ერთგვარ კომპოზიციურ „გამართლებას“. მაგ. მონეს სურათში 

აივანზე გამოსული ორი ცილინდრიანი (ქუდიანი) მამაკაცის ფიგურის ფრაგმენტი 

უბრალოდ ცაში გამოკიდული იქნებოდა მათ დაბლა სავაჭრო ფარდულების ტენტების რიგი, 

რომ არ იყოს ნაჩვენები. 

    საშინაო დავალება: ¼ ან 1/8 ფორმატზე, შეასრულეთ კომპოზიცია - ურბანული პეიზაჟი 

სტაფაჟის გამოყენებით, უმჯობესია ფერში. 

12 ლექც., მხატ.კომპ.საფ. ე. ახვლედიანი, თბილისი, ზამთარი 



42 
 

 

 

12 ლექც. მხატ. კომპ.საფ. სტაფაჟის როლი კმპოზიციაში, კ. მონე. კაპუცინელთა ბულვარი 

     ლექცია XIII 

     თემა: ერთფიგურიანი კომპოზიცია. 

 

    წინა ლექციებში უკვე შვეხეთ კომპოზიციაში მცირე ფიგურათა (სტაფაჟის) როლს, 

რომელთაც დიდი მნიშვნელობა აქვთ, მაგრამ მაინც წამყვანი ელემენტის ფუნქციას არ 

ასრულებენ. აქ უნდა შევეხოთ ისეთ მოვლენას მხატვრობაში, როგორიცაა ფიგურატიული 

კომპოზიცია. კომპოზიცია შეიძლება იყოს მრავალფიგურიანი, როდესაც სურათის თემას 

რამდენიმე ან მეტი, მოქმედებაში ჩართული ფიგურის გამოსახვა სჭირდება. ამასთან ერთად, 

ხელოვნების ისტორიაში მნიშვნელოვანი ადგილი უჭირავს ერთფიგურიან კომპოზიციასაც. 

ეს, კომპოზიციის სპეიფიკური სახეობაა; მასში ძირითადი შინაარსული და პლასტიკური 

დატვირთვა ერთ ფიგურაზე მოდის და თუ სხვა ფიგურები მაინც ჩანან, ისინი მხოლოდ 

დამხმარე როლს ასრულებენ უკანა პლანზე. ამავე დროს ერთფიგურიანი კომპოზიცია არ 

არის პორტრეტი. რა თქმა უნდა პორტრეტსაც აქვს თავისი კომპზიციური წყობა, მაგრამ 

თემატური კომპოზიციისგან განსხვავებით, რომელიც, რაღაცა ამბის, მოქმედების გახსნას 

ემსახურება, პორტრეტის დანიშნულება მდგომარეობს კონკრეტული ადამიანის სახის, მისი 

ხასიათისა და ბუნების გადმოცემაში. ერთფიგურიან კომპოზიციაში კი, ადამიანის 

პიროვნების პორტრეტული ხასიათის გადმოცემასთან ერთად და შეიძლება მასზე მეტადაც, 

რაღაც მოვლენის, სიუჟეტის, საყოფაცხოვრებო - სოციალური თუ ისტორიული - რელიგიური 

თემის გახსნა არის მნიშვნელოვანი. 

     ზემოთქმულის საილუსტრაციოდ ლექციას ერთვის ორი ფაილი, ერთი - მხატვარ ჟაკ ლუი 

დავიდის მიერ შესრულებული იმპერატორ ნაპოლეონის სრულ-ფიგურიანი პორტრეტი; 

ხოლო, შედარებისთვის,  მეორე - ი. აივაზოვსკის, ისტორიული ჟანრის სურათი, 

ერთფიგურიანი, თემატური  კომპოზიცია - „ნაპოლეონი  კუნძულ ელბაზე“.  პირველში 

იმპერატორის პიროვნება. მისი ხასიათი და სახეა ასახული, ხოლო მეორე პორტრეტულად 

გამოსახავს რა იგივე პიროვნებას, ამავე დროს მოგვითხრობს, მისი დიდების მოახლოებული 

აღსასრულის დრამატულ ამბავს, რეალური ისტორიული მოვლენის ერთ-ერთ მომენტს. 

საშინაო დავალება: შეასრულეთ ერთფიგურიანი, თემატური კომპოზიცია, ფერში, თავისუალ 

თემაზე. 

 

 



44 
 

 

13 ლექცია, მხატ.კომპ .საფ. ჟ.ლ. დავიდი, ნაპოლეონის პორტრეტი 

13 ლექცია. მხატ.კომპ.საფ. ერთფიგურიანი კომპოზიცია. ი. აივაზოვსკი. ნაპოლეონი კუნძულ 

ელბაზე 

 

 


